
colaboraciones 

Preso lagunei, bihotzez 
Jakin ez dakit. ez; baina somatu 

egiten dut, bai... 
—Behin eta berriz, goiztirian, 

zelda ilunetik begiratu, eta zeru 
urdina hor dagoela erreparatzea.. 
hor, bai, tinko, besteentzat eder, 
zuentzat etsigarri... 

—Gaztaroa poliki-poliki sun-
tsituz doala nabaitzea... edota, 
okerrago agian, nagusiaroa ba-
doala senditzea... 

Jakin ez dakit, ez; baina somatu 
egiten dut, hori bai... 

—Etxen utzitako haur txikia, 
han, zelda hitsetik urruti, aita edo 
ama gabe hazten ari dela jakitea 
zer den... 

—Edo-ta, aita hiltzorian da-
goela, edo ama hil-berria dela; eta 
hara agertzea zilegi ez izatea; eta 

Eguberritan ere etxekoekin ezin 
elkartzea... 

Jakin ez dakit, ez; somatu, bai, 
ordea, 

—Herriko festak han ospatzen 
ari, eta hor, zuloan, egon beharra; 

—Denbora ez horren osotara 
galdu nahi, eta Fakultate honetan 
edo hartan matrikulatu; eta, hori 
bera ere, nekez, prestatutako fi-
txak galtzea, edo bidalitako libu-
ruak bidean, hor nonbait, desager-
tzea. 

Jakin etzekiat; jakin etzekiñat, 
ez, egia; somatu bai, ordea, 

—Hi borrokarako prest egon, 
arrisku guztiak heure gain har-
tzeko prest (horregatik hago hor, 
bazekiagu, bazekiñagu) eta hor, 
ezintasunean, geldikerian, nagitu 
eta aspertu beharra; 

—Edertasuna, xarma, irri 
erraza, indarra, osasuna bera, 
dena hor, zulo horretan, apurka-
apurka hondatu eta galdu be-
harra... 

Batzuek ahantzi haute, ustelek, 
salduek. Egia hitsa, hau. 

Etsaiek ez, jakina... 
Guk ere ez. Aberriaren mina da-

ramaten guztiek miresten haute; 
miretsi eta maite. Ziur egon! 

Euskal Herriaren geroa zeuen 
sofrikarioez eta negar isilez elika-
tzen baita. 

Biba zuek! 
Eutsi egingo diogu guk ere. Ez 

egin zalantzarik. 

